ცხოვრების ჯანსაღი წესის დამკვიდრების სახელმწიფო პროგრამის კომპონენტი:

თამბაქოს მოხმარების, ჯანმრთელობისათვის მავნე ჩვევებისა და არაინფექციური დაავადებების გამომწვევი რისკ-ფაქტორების  პროფილაქტიკა
პრობლემის აქტუალობა
ბოლო პერიოდში მკვეთრად გაუარესდა საქართველოს მოსახლეობის ჯანმრთელობის მდგომარეობა. აღნიშნული ტენდენცია მზარდია, რაც უახლოს წლებში ყველა ასაკობრივ ჯგუფში ავადობისა და სიკვდილიანობის საგრძნობ მატებას გამოიწვევს.  ასეთ ვითარებაში, განსაკუთრებით მაღალია მოსახლეობაზე მავნე ფაქტორთა ზემოქმედების მაჩვენებელი, რაც გაცილებით ამძიმებს შექმნილ სიტუაციას. საქართველოში ცხოვრების ჯანსაღი წესის დეფიციტი განსაკუთრებით თვალშისაცემია მოზარდებსა და ახალგაზრდებს შორის, რამაც გამოიწვია ქრონიკული, არაინფექციური დაავადებების ასაკის საგრძნობი გაახალგაზრდავება. უნდა აღინიშნოს, რომ ქვეყანაში შექმნილი სიტუაცია განსაკუთრებით დაღს ასვამს საზოგადოების ფსიქო-ემოციური ბუნებას და ქმნის მიდრეკილებებისა და ინტერესების არასწორად ჩამოყალიბების საუკეთესო საფუძვლებს. 

ჯანსაღი საზოგადოებრივი პოლიტიკის რეალიზაციის მიზნით არ შეიმჩნევა საზოგადოების გააქტიურება, მოსახლეობაში დაბალია საკუთარ ჯანმრთელობაზე ორიენტაციის მაჩვენებელი; ყოველივეს გამო, საზოგადოება შეგუებულია, ხოლო საზოგადოების გარეშე, სახელმწიფო სისტემა დირექტივების დონეზე უძლურია ჯანმრთელობისათვის მავნე ჩვევების წინააღმდეგ საბრძოლველად რეალური მექანიზმების ამოქმედებისათვის.

მოსახლეობის დამოკიდებულება ცხოვრების ჯანსაღი წესის მიმართ არაერთგვაროვანია და, უმეტეს წილად, არა მართებული. რაშიც უმთავრესი როლი აღნიშნული საკითხისადმი მათ არასრულყოფილ ინფორმირებას, საზოგადოების პასიურობას და მწყობრი, მიზანდასახული საპროპაგანდო მექანიზმების არარსებობას მიუძღვის.

2000 წელს ამავე პროგრამის ფარგლებში ჩატარებულმა კვლევებმა ცხადჰყვეს, რომ ჯანმრთელობისათვის მავნე ჩვევების მიმართ დამოკიდებულება მოსახლეობაში კვლავაც შემაშფოთებელია: მათ შორის, ვინც საქართველოში თამბაქოს მოხმარება 2000 წელს დაიწყო, 72,5% მოზარდია, ე.ი. თამბაქოს მომხმარებელთა რაოდენობის ზრდა მოზარდთა ხარჯზე მიმდინარეობს. ვინაიდან მოხმარებული ღერების ზრდის ტენდენცია აბსოლუტურ უმრავლესობაში შეუქცევადი პროცესია (ფსიქოაქტიური ნივთიერების დამახასიათებელი თვისება), საბოლოო ჯამში, მოზარდთა 64,9%-ში განსაკუთრებით მაღალია თამბაქოს მოხმარების გაგრძელებისა და ნიკოტინზე მძლავრი დამოკიდებულების ჩამოყალიბების რისკი. სხვადასხვა სიხშირით თამბაქოს მოიხმარს მამაკაცების 53,1% და ქალების 14,7%. როგორც მამაკაცებში, ასევე ქალებში განსაკუთრების მძიმე მდგომარეობა შექმნილია 14-34 წლის ასაკობრივ ჯგუფში (საშუალო მაჩვენებელი მამაკაცებში 64,4%, ქალებში 26,8%), სულ თამბაქოს მომხმარებელია საქართველოს 1 800 000-მდე მოქალაქე (დაახლოებით 33,9%)

ჯანდაცვის მსოფლიო ორგანიზაციის რეკომენდაციებზე დაყრდნობით დადგინდა, რომ საქართველოს მოსახლეობის იმ ნაწილის ხარჯზე, რომელიც ამჟამად 0-19 ასაკობრივ ჯგუფში ერთიანდება, მწეველებს 820 000 ადამიანი მოემატება, რომელთაგან 410 000 დაიღუპება თამბაქოს მავნე ზემოქმედების შედეგად. მათ შორის, ნახევარი დაიღუპება საშუალო ასაკში, ამდენივე ხანშიშესულობის ასაკში.  ბოლო წლებში თამბაქოს მავნე ზემოქმედების შედეგად ყოველწლიურად საშუალოდ 8 000 ადამიანი იღუპება, რაც სიკვდილიანობის საერთო მაჩვენებლის 21%-ს შეადგენს. თუ დავეყრდნობით ჯანმო-ს რეკომენდაციებს და მოყვანილ მონაცემებს, საქართველოში ,,პასიური წევის" შედეგად ყოველწლიურად ავადდება 82 000 არამწეველი, ამავე მიზეზით იღუპება 2 500 ადამიანი.

მოზარდებში კვლავ იკვეთება ალკოჰოლური სასმელების მიმართ კეთილგანწყობა და სასმელის მიღების ფაქტები ნაადრევი ასაკიდან. მოზარდთა მხოლოდ 18,1% აღნიშნავს, რომ ცხოვრება უწევს უალკოჰოლო გარემოში. 2000 წლის პროგრამით გათვალისწინებული კვლევებით კვლავ დადასტურდა, რომ მძიმე სოციალურ-ეკონომიკურმა და საყოფაცხოვრებო პირობებმა მკვეთრად შეცვალა ალკოჰოლური სასმელების მიღების მოტივაცია. რაზეც მეტყველებს ისიც, რომ რესპოდენტთა უმრავლესობა მაგარ სპირტიან სასმელებს ანიჭებს უპირატესობას.

აღსანიშნავია, რომ მოზარდებში და ახალგაზრდებში აშკარადაა გამოხატული დაინტერესება ნარკოტიკული საშუალებების მიმართ. მათგან 32,4% ურთიერთობა უხდება ნარკოტიკული საშუალებების მომხმარებლებთან, მათ შორის ოჯახის წევრებთან და ნათესავებთან. რაც ადასტურებს ქვეყანაში ნარკოტიკული საშუალებების მომხმარებელთა არსებულ მაღალ რიცხვს.

ცხოვრების არაჯანსაღი წესი განსაკუთრებით გავრცელებულია მოსახლეობის ახალგაზრდულ ნაწილში, სადაც დაბალი სამედიცინო-საგანმანათლებლო დონის ფონზე კატასტროფულ მასშტაბებს აღწევს ჯანმრთელობისათვის მავნე ჩვევების გავრცელება, მოზარდებში ჯანმრთელად ცხოვრების მიმართულებით ეპიდსიტუაცია და უახლოესი დროის შესაძლო პროგნოზი უაღრესად არაკეთილსაიმედოა
პროგრამის მიზნები და ამოცანები
პროგრამის მიზანია უზრუნველყოს თამბაქოს მოხმარებისა და ჯანმრთელობისათვის სხვა მავნე ჩვევების პრობლემის გარშემო საზოგადოების მობილიზაციისა და კონსოლიდაციის საფუძვლების ჩამოყალიბება, განახორციელოს სრულფასოვანი მონიტორინგი და მოახდინოს პრობლემის აქტუალობის სრულყოფილი გამოვლინება, შექმნას ჯანმრთელობის ხელშეწყობისა და ცხოვრების ჯანსაღი წესის დამკვიდრებისათვის აუცილებელი წინაპირობა, დაეხმაროს და განავითაროს პრობლემის გარშემო მოსახლეობაში სოციალურად გამართლებული და ჯანმრთელობაზე ორიენტირებული შეხედულებები.

პროგრამის განხორციელება გულისხმობს ხელშეწყობას და მეთოდურ უზრუნველყოფას: 

_სახელმწიფოს მიერ სტრატეგიული მიმართულებების განსაზღვრისა და ამავე მიზნით საკანონმდებლო, აღმასრულებელი და საკონტროლო მექანიზმების საფუძვლების შექმნისათვის;

_საზოგადოებრივ დონეზე ქმედითი საკოორდინაციო მექანიზმების ამოქმედებისათვის;

_სამართლებრივი საფუძვლების შექმნისათვის, რომელთა მეშვეობით საკუთარი თავისა და ოჯახის ჯანმრთელობისათვის პიროვნებაზე გარკვეული პასუხისმგებლობა დაწესდება;

პროგრამის ძირითადი ამოცანებია:

( პრობლემის აქტუალობიდან გამომდინარე შესაბამისი სოციალური ფონის შექმნა;

( საინფორმაციო, საგანმანათლებლო, სამედიცინო-პროფილაქტიკური   კომპლექსური ღონისძიებების გატარება მოზარდებში, ახალგაზრდებში, აგრეთვე საზოგადოებისა და მის ცალკეულ ფენებსა და მიზნობრივ ჯგუფებში;

( მონიტორინგის განხორციელება, სექტორალური საინფორმაციო ბაზის სრულყოფა, სოციალურ ეპიდემიოლოგიური კვლევების წარმოება;

( სექტორალური ურთიერთობების განვითარებისა და უწყებათაშორისი კოორდინაციის ხელშეწყობა, ჯანსაღი საზოგადოებრივი პოლიტიკის დანერგვისათვის და ჯანმრთელობისათვის მავნე პროდუქციის კონტროლის მექანიზმების გატარებისათვის რეკომენდაციების შემუშავება;

( პროფილაქტიკური ღონისძიებების განხორციელებისათვის აუცილებელი ორგანიზაციული და მეთოდური სისტემის ჩამოყალიბებისათვის ხელშეწყობა;

( მოსახლეობაში, მიზნობრივ ჯგუფებში და ცალკეულ პირებში პრობლემის ან მისი წარმოქმნის შესაძლო რისკ-ფაქტორების განეიტრალებისათვის დამხმარე მეთოდური მასალების გაანალიზება, შემუშავება და გავრცელება, მიწოდების საინფორმაციო სისტემის შემუშავება და ამოქმედება, მასობრივი ინფორმაციის საშუალებების პოტენციალის ჩართვა;

( პრობლემის გარშემო მომუშავე ფიზიკური დაიურიდიული პირების მეთოდური მხარდაჭერა და მათი სარეკომენდაციო მომსახურება;  

პროგრამის შინაარსი და თავისებურებები
პროგრამა შემუშავებულია 2005 წლის პერიოდის მოცულობით, ყოველწლიური და ეტაპობრივი სისტემით და ითვალისწინებს ჯანმრთელობისათვის ხელშეწყობისა და ცხოვრების ჯანსაღი წესის დამკვიდრების მიზნით საერთაშორისო და ადგილობრივ გამოცდილებას, რეკომენდაციებსა და გადაწყვეტილებებს.

პროგრამით გათვალისწინებულ მიზნობრივ ჯგუფებში ჯანმრთელობისათვის ხელშეწყობა და ცხოვრების ჯანსაღი წესის დამკვიდრება ითვალისწინებს ისეთი კონცეპტუალური საკითხების გადაჭრას, როგორებიცაა:

( ბავშვთა ჯანსაღად აღზრდის საფუძვლების ჩამოყალიბება;

( მოზარდების სამედიცინო-პროფილაქტიკური სწავლება;

( მოსახლეობის ჯანმრთელობაზე ორიენტაციის უზრუნველყოფა;

( ცხოვრების ჯანსაღი წესის ფარგლებში საზოგადოების გააქტიურებისა და ჩართვის მიღწევა: მისი ინიციატივებისა და მცდელობების მაქსიმალური სტიმულირება;

( სკოლისშემდგომი მოზარდებისა და ახალგაზრდების ჯანმრთელობისათვის ხელშეწყობა;

( მოზრდილთა ჯანმრთელობისათვის ხელშეწყობა და მათივე ჩართვა მოზარდებისა და ახალგაზრდების ჯანმრთელობისათვის ხელშეწყობის საქმეში; 

( ჯანსაღი საზოგადოებრივი პოლიტიკის რეალიზაციის მიზნით საზოგადოების საგრძნობი გააქტიურება; 

( მონიტორინგული სისტემების აგება;

აღნიშნული ღონისძიებები სცილდება ერთი რომელიმე სექტორის მოვალეობას და ფართო სოციალურ ხასიათს იძენს, რომელშიც საზოგადოებრივი ცხოვრების ყველა რგოლს განკუთვნილი ადგილი უკავია. მხოლოდ აღნიშნულ რგოლთა ინტერესების ურთიერთთანხვედრით არის შესაძლებელი მოზარდ-ახალგაზრდებში და მთლიანად მოსახლეობაში ცხოვრების თვისობრივად ახალი წესის დანერგვა; 

პროგრამის თავისებურება, კერძოდ პროგრამის შემუშავება 2005 წლის პერიოდის მოცულობით, რომელიც ეფუძნება ყოველწლიური და ეტაპობრივი სისტემის აგებას, სამ ძირითად დონეზე თანამიმდევრული ღონისძიებების გატარების საშუალებას იძლევა.

პროგრამა გამოყოფს ძირითად მიმართულებებს:

( ჯანმრთელობისათვის ხელშეწყობის ფარგლებში ჯანმრთელობის სასარგებლოდ ბავშვთა და მოზარდთა ქცევის კორექცია; რეკომენდაციების შემუშავება, რომელთა მეშვეობით ბავშვი და მოზარდი აირჩევს სწორ ორიენტაციას როგორც პირად, ასევე საზოგადოებასთან და სახელმწიფოსთან დამოკიდებულების მხრივ; პიროვნების მიერ საკუთარი ჯანმრთელობისათვის ზრუნვა სწორი სოციალური ორიენტაციის ერთ-ერთი მნიშვნელოვან კომპონენტს შეადგენს;

( ჯანმრთელობისათვის ხელშეწყობისა და ცხოვრების ჯანსაღი წესის დამკვიდრების მიზნით აუცილებელია საზოგადოებრივი აზრის ზემოქმედება. რაც მთავარია, საზოგადოებრივმა აზრმა არ უნდა მოახდინოს მოზარდებში პროტესტის ან რაიმე ნეგატიური დამოკიდებულების პროვოცირება. ასეთი ფორმით საზოგადოებრივი აზრის ჩამოყალიბება, თავის მხრივ უზრუნველყოფს:

( საზოგადოების საგრძნობი გააქტიურების საფუძვლების შექმნას;

მასობრივი ინფორმაციის საშუალებების დაინტერესებას აღნიშნული პრობლემებით;

( პროგრამით გათვალისწინებული პრობლემების მიმართ საზოგადოების მხრიდან შედარებით მობილიზაციას, ღონისძიებათა უწყვეტობის პირობებში_ მობილიზაციური პროცესების განმტკიცებას;

( სახელმწიფოს მხრიდან პრობლემების სამართლებრივი გზით რეგულირებისათვის მასტიმულირებელი პირობების შექმნას;

( პრობლემების გადაწყვეტაში მონაწილე სექტორების დავალდებულების ხარისხის საგრძნობ ზრდას და მათი მხრიდან აქტიური ქმედებების წამოწყებას.

ნებისმიერი მიმართულებით საქმიანობის ეფექტურად წარმართვა დაკავშირებულია სრულყოფილი საინფორმაციო ბაზის არსებობასთან. პროგრამით გათვალისწინებული  პრობლემების ბუნებიდან გამომდინარე საინფორმაციო ბაზა სრულყოფილ სახეს ინტერსექტორალური პრინციპების დაცვით მიიღებს.

ინტერსექტორალური საინფორმაციო ბაზის არსებობა აერთიანებს  მედიკო-ბიოლოგიური, სოციალური, სამართლებრი, ეკონომიკური, კულტურულ-ზნეობრივი და დემოგრაფიული ფაქტორების შეფასებათა ერთობლიობას.

 ამასთან, ქმნის როგორც პროგრამის, ასევე ზოგად ფარგლებში, გატარებული ღონისძიებების ეფექტურობის განსაზღვრისა და საჭიროების შემთხვევაში _ სტრატეგიული მიმართულებებისა და ტაქტიკის კორექტირების საშუალებებს, შუალედური და გარკვეულ ეტაპზე- საბოლოო შედეგების შეფასების ძირითადი კრიტერიუმების ჩამოყალიბების მყარ საფუძვლებს.

პროგრამის პრიორიტეტული კომპონენტები
პროგრამის პრიორიტეტულ კომპონენტებს შეადგენენ:

1. თამბაქოს მოხმარების პროფილაქტიკა;

2. წამალთდამოკიდებულების პროფილაქტიკა;

3. ალკოჰოლიზმის პროფილაქტიკა; 

4. აქროლადი გამხსნელების მიღების პროფილაქტიკა; 
5. არაინფექციური დაავადებების გამომწვევი სხვა მართვადი რისკ-ფაქტორების პროფილაქტიკა
სიტუაციის შეფასება
	სიტუაცია არსებულ მომენტში:
	სიტუაცია პერსპექტივაში:

	 უაღრესად არაკეთილსაიმედო
	პრობლემის გარშემო საზოგადოების მობილიზაციისა და კონსოლიდაციის საფუძვლების ჩამოყალიბება, სრულფასოვანი მონიტორინგის განხორციელება და პრობლემის აქტუალობის სრულყოფილი გამოვლინება, ჯანმრთელობის ხელშეწყობისა და ცხოვრების ჯანსაღი წესის დამკვიდრებისათვის აუცილებელი წინაპირობის შექმნა, პრობლემის გარშემო მოსახლეობაში სოციალურად გამართლებული და ჯანმრთელობაზე ორიენტირებული შეხედულებების განვითარება


ხელშემწყობი პირობები
( ,,ჯანმრთელობისათვის ხელშეწყობისა და ცხოვრების ჯანსაღი წესის დამკვიდრების სახელმწიფო პროგრამის 1999-2005 წლების ღონისძიებათა ნუსხის დამტკიცების შესახებ"საქართველოს პრეზიდენტის ბრძანებულება 

( ,,საქართველოში თამბაქოს კონტროლისა და პროფილაქტიკის ღონისძიებათა შესახებ”საქართველოს პრეზიდენტის ბრძანებულება 

( ჯანმრთელობისათვის მავნე ჩვევებისა და სოციალურად განსაკუთრებით საშიში ქრონიკული დაავადებების პრობლემის აქტუალობა;

( ქვეყანაში ცხოვრების ჯანსაღი წესის დამკვიდრების პრიორიტეტულობა; 

( საერთაშორისო აზრის დახმარება;

( პროგრამის განხორციელებისათვის აუცილებელი მოსამზადებელი სამუშაოების სრულყოფილება;

( აღმასრულებელი სტრუქტურა, რომელიც ორიენტირებულია ცხოვრების ჯანსაღი წესის განხორციელებასა და ხელშეწყობაზე;

ხელშემშლელი პირობები
( ქვეყნის მატერიალური და ფინანსური რესურსების დეფიციტი;

( საკუთარი ჯანმრთელობისადმი მოსახლეობის მხრიდან აშკარად გამოხატული პასიური დამოკიდებულება;

( არაინფექციური დაავადებების გამომწვევი რისკ-ფაქტორების განსაკუთრებული სიჭარბე;

( თამბაქოს პროდუქციისა და სპირტიან სასმელების ბიზნესისადმი უპირატესად ლოიალური დამოკიდებულება და საგრძნობლად დაბალი ფასები;

( ჯანმრთელობისათვის მავნე ჩვევებისადმი მიმბაძველი და წამქეზებელი ფაქტორების სიჭარბე;

( ჯანმრთელობისათვის მავნე ჩვევების სამედიცინო, სოციალური და ეკონომიკური ფაქტორების იგნორირება;

( ქვეყნის გეო-პოლიტიკური მდებარეობა, რაც ხელს უწყობს ნარკოტიკული საშუალებების ტრანზიტის განვითარებას, საერთაშორისო ნარკო-მაფიის საქართველოთი დაინტერესებას;

( ქვეყანაში კორუფციის მაღალი დონე, ჯანმრთელობისათვის მავნე პროდუქტების ლობირება გავლენიანი წრეების მხრიდან;

( თამბაქოს პროდუქციისა და სპირტიანი სასმელების მომხმარებელთა მზარდი ტენდენცია;

( ჯანმრთელობისათვის მავნე ჩვევების შესახებ მოსახლეობის ნაკლებად ინფორმირება;

( დაუცველი საზღვრები და კონტრაბანდის მაღალი დონე; 

( არასრულყოფილი მატერიალურ-ტექნიკური და ინტელექტუალური  რესურსები;

( სამართლებრივი ბაზის არასრულყოფილება;

( ინტერსექტორალური ურთიერთობების და სექტორთა შორის კოორდინაციული სისტემების არ არსებობა;

პროგრამის მართვა
 ცხოვრების ჯანსაღი წესის დამკვიდრების სახელმწიფო პროგრამის ფარგლებში თამბაქოს მოხმარების, ჯანმრთელობისათვის მავნე ჩვევებისა და არაინფექციური დაავადებების გამომწვევი რისკ-ფაქტორების  პროფილაქტიკის ღონისძიებების მართვას ახორციელებს საქართველოს შრომის, ჯანმრთელობისა და სოციალური დაცვის სამინისტრო, საზოგადოებრივი ჯანდაცვის დეპარტამენტის მეშვეობით.

პროგრამის ძირითადი შემსრულებელია თამბაქოს საწინააღმდეგო ეროვნული ცენტრი.

 პროგრამის შესრულებაში მონაწილეობენ საზოგადოებრივი ჯანდაცვის სამხარეო სამსახურები.  

პროგრამის მეთოდურ უზრუნველყოფას ახორციელებენ სამეცნიერო-კვლევითი ინსტიტუტები და სამედიცინო ცენტრები.

პროგრამის სტრატეგიები
1. საინფორმაციო მომსახურება და პროპაგანდა; 

2. საგანმანათლებლო საქმიანობა; 

3. მონიტორინგის განხორციელება; 

4. სექტორალური ურთიერთობების განვითარებისა და უწყებათაშორისი კოორდინაციის ხელშეწყობა;

5. ჯანსაღი საზოგადოებრივი პოლიტიკის დანერგვისათვის და ჯანმრთელობისათვის მავნე პროდუქციის კონტროლის მექანიზმების გატარებისათვის რეკომენდაციების შემუშავება;

6. პროფილაქტიკური ღონისძიებების განხორციელებისათვის აუცილებელი ორგანიზაციული და მეთოდური სისტემის ჩამოყალიბებისათვის ხელშეწყობა;

7. მოსახლეობაში, მიზნობრივ ჯგუფებში და ცალკეულ პირებში პრობლემის ან მისი წარმოქმნის შესაძლო რისკ-ფაქტორების განეიტრალებისათვის მხარდაჭერა; 

8. პრობლემის გარშემო მომუშავე ფიზიკური და იურიდიული პირების მეთოდური მხარდაჭერა და მათი სარეკომენდაციო მომსახურება;
